
Abstract of thesis presented to the Senate of Universiti Putra Malaysia in fulfilment 

of the requirement for the degree of Master of Science 

 

 

PUBLIC’S AND PROFESSIONAL’S PERCEPTIONS ON ISLAMIC 

URBAN DESIGN VISUAL IMAGE IN PUTRAJAYA, MALAYSIA 

 

 

By 

 

FAZLENA BINTI ABD. RAHIM 

 

February 2018 

 

 

Chairman : Associate Professor Norsidah Binti Ujang, PhD 

Faculty  : Design and Architecture 

 

This study focuses on the aspects of visual image of identity and structure of the 

Islamic urban design in Putrajaya. The lack of understanding on the principles of 

Islamic built environment has led to the illegible urban structure, identity and 

aesthetic value of urban design. Consequently, urban users could not enjoy the 

harmony and aesthetic of the urban design visual image. This study focuses on the 

perception of urban space users in Putrajaya, uses a mixed of qualitative and 

quantitative methodology. A questionnaire survey conducted on about 500 peoples 

in Putrajaya to identify the Islamic urban design’s identity, the legibility of urban 

structure and the urban design’s characteristics which they preferred. The photo base 

interviews conducted on about 100 professionals in built environment field to 

evaluate the same aspects except the legibility of urban structure elements. Field 

observation is also conducted to understand the exact nature of the study area and 

elements. The finding indicates that the aesthetic value of the urban design visual 

image of the Putrajaya has a high aesthetic value. However, the modern style that 

dominates its urban design, a mixture and diversity of identity and lack of culture 

identity creates illegible identity. The most distinct and legible element of Putrajaya 

is its landmark buildings. The identity of urban design that most preferred by them 

was traditional Malay while the integration of traditional Nusantara with Islamic 

principles was most preferred by the professionals to be highlighted. Islamic 

buildings and public spaces which most attracted by the community are those which 

have the legibility of identity and structure, unique, provide facilities and aesthetic 

value. The findings of this study can benefit in strengthening the visual image of the 

Islamic city in Putrajaya with authentic identity and a legible image that will increase 

the attraction to the city users. 

 

 

Keywords: visual image, identity, urban structure, legibility, Islamic urban design, 

preference, Putrajaya 

Abstrak tesis yang dikemukakan kepada Senat Universiti Putra Malaysia sebagai 

memenuhi keperluan untuk Ijazah Master Sains 

 

 

PERSEPSI ORANG AWAM DAN PROFESIONAL TERHADAP IMEJ 

VISUAL REKA BENTUK BANDAR ISLAMIK DI PUTRAJAYA, 

MALAYSIA 

 

 

Oleh 

 

FAZLENA BINTI ABD. RAHIM 

 

Februari 2018 

 

 

Pengerusi : Prof. Madya Norsidah Binti Ujang, PhD 

Fakulti  : Rekabentuk dan Senibina 

 

Kajian ini memfokus kepada aspek imej visual identiti dan struktur bandar berciri 

Islamik di Putrajaya. Kurangnya kefahaman mengenai prinsip alam bina Islamik 

telah melemahkan imej visual struktur bandar, identiti dan nilai estetik reka bentuk 

bandar. Akibatnya, pengguna bandar tidak dapat menikmati keharmonian dan 

keindahan imej visual reka bentuk bandar. Kajian ini mengenal pasti persepsi 

pengguna ruang bandar Putrajaya, menggunakan kaedah campuran kuantitatif dan 

kualitatif. Kajian soal selidik terhadap lebih kurang 500 orang awam telah dijalankan 

untuk mengenal pasti imej visual identiti, struktur bandar berciri Islamik dan ciri 

reka bentuk bandar yang menjadi keutamaan mereka. Temu bual bergambar 

terhadap lebih kurang 100 orang profesional dalam bidang alam bina telah 

dijalankan untuk menilai aspek yang sama kecuali imej visual struktur bandar. 

Pemerhatian lapangan juga dijalankan untuk memahami keadaan sebenar kawasan 

dan elemen kajian. Hasil kajian mendapati, bandar Putrajaya mempunyai nilai 

estetik yang tinggi. Bagaimanapun, gaya moden yang mendominasi reka bentuk 

bandarnya, campuran kepelbagaian identiti dan kurangnya identiti budaya 

mewujudkan identiti yang kurang jelas. Elemen yang paling membezakan Putrajaya 

adalah bangunan mercu tandanya. Identiti reka bentuk bandar yang paling 

diutamakan orang awam adalah tradisional Melayu manakala gabungan tradisional 

Nusantara dengan prinsip Islamik menjadi pilihan utama profesional. Bangunan dan 

ruang awam berciri Islamik yang menjadi tarikan utama masyarakat adalah yang 

mempunyai identiti dan struktur yang jelas, unik, fasiliti dan bernilai estetik. 

Penemuan kajian ini boleh dimanfaatkan untuk memperkasakan imej visual bandar 

Islamik di Putrajaya yang tulin identitinya dan mudah difahami (legible) yang akan 

meningkatkan daya tarikan kepada pengguna bandar. 

 

 

Kata kunci: imej visual, identiti, struktur bandar, kejelasan, reka bentuk bandar 

Islamik, keutamaan, Putrajaya 

BAB 1 

 

 

PENGENALAN 

 

 

1.1 Latar Belakang Kajian 

 

Kajian ini meneroka aspek imej visual identiti dan imej visual struktur reka bentuk 

bandar terutama yang berciri Islamik di Putrajaya berdasarkan persepsi orang awam 

dan profesional. Dalam konteks ini, imej bandar didefinisikan sebagai penataan 

fizikal bandar yang mempamerkan tamadun, kebudayaan, perkhidmatan dan 

kemajuan masyarakat sesebuah negara (JPBD, 2003). Reka bentuk berciri Islamik 

dilihat membentuk imej bandar di Malaysia yang bertujuan memberikan 

pengalaman visual yang menarik kepada orang awam yang mengguna atau melawat 

bandar tersebut. Oleh itu, Putrajaya dipilih sebagai kawasan kajian kerana 

berdasarkan pemerhatian, reka bentuk bandar berciri Islamik telah diterapkan di 

dalam reka bentuk bandarnya. Selain itu, kenyataan Putrajaya Holdings (2003) 

dalam bukunya bertajuk “Pembinaan Putrajaya, Perspektif Pemaju: 1995 – 2002, 

bahawa Putrajaya telah dirancang sebagai bandar Islamik. 

 

 

Prinsip dan elemen reka bentuk bandar serta elemen kejelasan struktur bandar 

Islamik juga telah dikaji melalui tinjauan literatur bagi mengukur persepsi responden 

kajian dan melihat perbezaan struktur bandar Putrajaya dengan bandar Islamik. Oleh 

itu, kajian ini mengupas isu kejelasan imej visual identiti dan imej visual struktur 

bandar Putrajaya berdasarkan prinsip dan ciri alam bina Islamik menurut persepsi 

orang awam dan profesional. Imej visual yang membentuk identiti Putrajaya dinilai 

melalui imej reka bentuk bandar dan gaya reka bentuk bandarnya. Manakala imej 

visual kejelasan struktur bandar dinilai melalui elemen yang memberi keunikan 

kepada Putrajaya, mercu tanda dan tempat tumpuan terutama yang berciri Islamik, 

daerah, sisi dan jalan di Putrajaya. Kajian ini juga mengenal pasti elemen reka bentuk 

bandar Islamik yang disukai oleh orang awam untuk diterapkan di pusat bandar 

Putrajaya bagi mengetahui sejauh mana tahap pengetahuan, pendedahan dan 

kesukaan orang awam terhadap reka bentuk bandar Islamik di Putrajaya. Kajian ini 

turut mengambil kira gaya seni bina dan reka bentuk ruang awam yang disukai oleh 

masyarakat untuk diterapkan di Putrajaya.  

 

 

Prinsip alam bina Islamik dikaji kerana ia merupakan prinsip terbaik yang mengatur 

hubungan antara manusia dengan tuhan, komuniti dan alam semesta (Omer, 2007; 

Burckhardt, 2009; Omer, 2012; Jamalinezhad et al., 2012; Habibshaikh, 2013; Al-

Lahham, 2014). Imej visual yang membentuk identiti juga penting untuk dikaji 

walaupun menurut kajian (Saoud, 2002; El Diwani, 2005; Omer, 2010; Al Sayyed, 

2012; Ahmed, 2014), seni bina Islam lebih mengutamakan fungsi berbanding rupa 

bentuk suatu binaan. Ini kerana, menurut Lynch (1960), imej yang jelas bermaksud 

ciri visual yang mudah difahami, memudahkan pembentukan identiti, berstruktur 

dan menggunakan elemen persekitaran. Kejelasan struktur bandar juga dikaji kerana 

menurut Lynch (1960), sebuah bandar mempunyai kualiti fizikal dan makna yang 

kuat apabila mempunyai imej yang jelas, struktur yang baik dan identiti yang 

tersendiri. Oleh itu, reka bentuk bandar yang menarik seharusnya dikaitkan dengan 

ciri persekitaran di atas untuk memastikan keharmonian imej, estetik dan fungsinya. 

 

 

Penelitian mengenai semua aspek ini adalah perlu untuk mengelakkan kecelaruan 

imej bandar disebabkan para arkitek dan perancang bandar tidak memahami adakah 

imej yang dipaparkan memberi kesan estetik dan fungsi yang efektif kepada orang 

awam yang menggunakannya. Kajian ini penting untuk menilai sejauh mana imej 

visual identiti dan struktur bandar menyumbang kepada persekitaran yang unik, 

beridentiti tulin dan diutamakan oleh pengguna bandar. Persepsi orang awam dan 

pengguna penting dalam konteks alam bina (Salama, 2007; Rapoport, 2016) kerana 

ia boleh mentafsirkan imej visual yang diperkenalkan oleh pereka alam bina 

(Salama, 2007). Kajian ini juga perlu untuk membangunkan garis panduan 

perancangan dan reka bentuk bandar yang mempunyai identiti, nilai estetik dan 

mesra pengguna berdasarkan prinsip Islam yang tulin.  

 

 

Topik kajian ini juga melengkapkan kajian lepas daripada penulis barat seperti 

(Borden & Dunster, 1995; Smith, 2007; Mark, 2009) yang menulis sejarah seni bina 

Greek dan Rom (abad ke 5M) hingga seni bina zaman pertengahan Eropah (abad ke 

5-17), namun begitu, mengabaikan lebih dari 1400 tahun pencapaian seni bina 

Islamik (602-1924SM). Antaranya mengganggap susun atur bandar Islamik 

diadaptasi dari bandar barat seperti kenyataan (Abu Lughod, 2013). Begitu juga 

Lynch (1984) yang mengkaji struktur bandar telah menjadikan bandar purba barat 

seperti Mesopotamia dan Greek sebagai rujukan bandar yang mempunyai struktur 

yang jelas. Sebaliknya sejarah telah membuktikan bahawa bandar purba barat telah 

mengadaptasi struktur tersebut dari bandar Islamik. Oleh itu tesis ini mengkaji 

sejarah perancangan dan seni bina Islamik bagi membuktikan reka bentuk bandar 

barat diadaptasi dari reka bentuk bandar Islamik. Tafsiran dalam kajian Lynch 

(1960) terhadap elemen mercu tanda dan tempat tumpuan dalam menganalisis 

kejelasan imej bandar pula kurang mengaitkan kedua elemen tersebut dengan faktor 

budaya tetapi lebih kepada elemen yang menarik perhatian dan mempunyai identiti 

berbeza.  

 

 

Kajian ini juga melengkapkan kajian lepas daripada penulis tempatan. Antaranya 

kajian Lynch ini telah diadaptasi oleh Ismail et al. (2008) dalam menganalisis identiti 

Putrajaya melalui kejelasan elemen struktur bandarnya menerusi persepsi 

masyarakat. Kajian mereka juga tidak mengaitkan mercu tanda dan tempat tumpuan 

dengan identiti budaya sebagi faktor kejelasan imej yang memberikan identiti 

bandar. Identiti budaya sepatutnya merupakan faktor utama yang mempengaruhi 

penampilan identiti sesebuah bandar yang melambangkan identiti bangsa. Kajian 

identiti mereka juga tidak mengambil kira penilaian imej visual persekitaran 

Putrajaya, kejelasan struktur bangunan dan ruang awam berciri Islamik di Putrajaya, 

tidak membandingkan struktur bandar Putrajaya dengan struktur bandar Islamik dan 

persepsi profesional. Oleh itu, tesis ini menilai aspek tersebut menerusi persepsi 

orang awam dan profesional. Selain itu, dalam konteks alam bina, Mohidin et al. 

(2012) membincangkan tentang gaya seni bina bangunan pentadbiran di Malaysia 

termasuk Putrajaya. Zen (2005) mengkaji seni bina dan reka bentuk bandar berciri 

Islamik di Putrajaya yang telah dipengaruhi oleh reka bentuk asing. Bagaimanapun 

kajian mereka tidak melibatkan kesan kepelbagaian gaya seni bina terhadap 

pengguna dan reka bentuk bandar termasuk berciri Islamik yang menjadi keutamaan 

di Putrajaya. Oleh itu, tesis ini menilai aspek tersebut menerusi persepsi orang awam 

dan profesional.  

 

 

1.2 Pernyataan Masalah  

 

 

1.2.1 Ketidak Jelasan Prinsip Alam Bina Islamik Mengurangkan 

Pembangunan Alam Bina Islamik 

 

Pengaruh budaya barat di negara Timur menyebabkan kurangnya kepekaan terhadap 

ilmu setempat yang diwarisi (Mursib & Rasdi, 2016). Ini menyebabkan kekurangan 

rujukan mengenai prinsip dan gambaran fizikal alam bina Islamik. Kajian Desilver 

(2013) menunjukkan Timur Tengah hingga Afrika Utara merupakan kawasan 

penduduk Islam terbesar di dunia dengan 93% daripada kira-kira 341 juta 

penduduknya beragama Islam. Oleh itu ianya lebih banyak diadaptasi di negara 

Timur Tengah. Bagaimanapun, kualiti reka bentuk bandar Islamik yang setanding 

dengan yang terkenal pada zaman lalu telah semakin kurang dibangunkan. 

Contohnya Al Hambra di Sepanyol, Generelife Garden di Parsi, Hunt (2014) lorong 

awam seperti Khan al Kahlili di Kaherah dan sebagainya. 

 

 

Reka bentuk bandar Islamik juga kurang dibangunkan di Asia Tenggara termasuklah 

di Malaysia. Menurut (Utaberta & Rasdi, 2013) di Nusantara khususnya di Malaysia, 

dokumentasi tentang prinsip seni bina Islamik tidak banyak ditemui. Ini 

mengurangkan pembangunan seni bina Islam di Malaysia terutama yang sesuai 

dengan persekitaran sosial, budaya dan politiknya. Putrajaya sebagai pusat 

pentadbiran dan mewakili Malaysia sebagai negara Islam, amat kurang konsep 

bandar Islamik diterapkan seperti elemen perbandarannya yang tiada konsep 

keseimbangan, pemusatan dan penyatuan.  

 

 

Kesan kekurangan rujukan ini menyebabkan kurangnya kefahaman dan penghayatan 

terhadap alam bina Islamik, tiada kata sepakat yang jelas diantara kebanyakan 

pengkaji alam bina Islamik mengenai identiti bandar Islamik yang sebenar (Utaberta 

& Rasdi, 2013) dan kurangnya perhatian terhadap ciri dan kualiti sebenar alam bina 

Islamik (Omer, 2008). Ini kerana kebanyakan penulis tidak membuat kajian 

bagaimana kaedah prinsip alam bina Islamik dibangunkan pada masa dahulu. 

Contohnya, kekurangan rujukan sejarah dan prinsip taman Islamik mengurangkan 

fungsi dan kesannya terhadap manusia dan persekitaran (Parodi, 2010).  

 

 

1.2.2 Integrasi Struktur Bandar Barat, Melemahkan Kualiti Visual Identiti 

dan Struktur Bandar Islamik 

 

Masalah kontemporari alam bina kini adalah pengaruh pemikiran modenisme yang 

bermaksud pembaratan (Yilmaz, 2014) Menurut kajian (Mursib & Rasdi, 2016), ia 

berpunca daripada tanggapan bahawa tamadun barat lebih unggul dari tamadun 

Timur. Sejak awal abad ke-20, bandar tradisional Islamik telah mengintegrasi bandar 

moden (Mollaie & Rashedi, 2012; Al-Lahham, 2014). Bandar pasca moden 

mewujudkan ruang yang tidak berterusan, berpecah-belah dan bandar 'alternatif' 

yang terasing (Velibeyoğlu, 1999). Ini kerana konsep barat menolak prinsip 

pemusatan (Borden & Dunster, 1995; Alshuwaikhat, 1999), tetapi mengadaptasi 

konsep grid dan hirarki ringkas (Tibbalds, 2006). Kesan integrasi konsep barat di 

Timur Tengah ini telah menyebabkan krisis identiti dalam alam bina dan gaya seni 

bina (Mollaie & Rashedi, 2012; Al-Lahham, 2014) dan menjejaskan kestabilan 

bentuk serta fungsi bandar tradisional Islamik (Mollaie & Rashedi, 2012; Al-

Lahham, 2014). Contohnya ketidak seimbangan akses dan kemudahan awam, 

(Borden & Dunster, 1995; Alshuwaikhat, 1999; Al-Lahham, 2014) serta kurang 

kesinambungan bentuk bandar (Mollaie & Rashedi, 2012).  

 

 

Menurut Putrajaya Holdings (2003), Putrajaya yang dibangunkan pada tahun 1995, 

telah dirancang sebagai bandar Islamik. Bagaimanapun, falsafah perancangannya 

yang menjaga hubungan antara pencipta, manusia dan alam sekitar kurang jelas 

apabila ia turut mengintegrasi konsep barat kesan dari modenisasi iaitu konsep 

Bandar Taman (Garden City) (RDA Harris Architects, 1998; Putrajaya Holdings, 

2003; Arkitek Jururancang, 2008; AJM Planning & Urban Design Group, 2012). 

Konsep ini mula dibangunkan oleh Ebenezer Howard dari British pada 1982 

(Feferman, 2012). Integrasi konsep Islam dan barat ini mewujudkan kecelaruan 

identitinya sebagai bandar Islamik. Salah satu prinsip Bandar Taman adalah 

pembangunan sendiri yang bermaksud pengasingan pembangunan setiap Presintnya 

(RDA Harris Architects, 1998). Kesannya adalah pembangunan kemudahan awam 

dan komersil di setiap Presintnya tidak seimbang sama ada dari segi lokasi mahupun 

kuantiti. 

 

 

1.2.3 Campur Aduk Identiti, Menjejaskan Identiti Seni Bina Islamik 

 

Sejak awal abad ke-20, tradisi reka bentuk alam bina di bandar Islam yang stabil 

telah dipengaruhi oleh kemodenan dan kapitalisme yang mewujudkan krisis identiti 

dalam gaya seni bina (Al-Lahham, 2014). Meminjam elemen daripada budaya lain 

adalah satu fenomena global (Salama, 2014). Hasan Fathy menyatakan kebanyakan 

pendidikan seni bina sekarang tidak memberikan pendidikan tentang pelbagai gaya 

seni bina dari awal sejarah hingga kini. Oleh itu, arkitek sering menukar dan meniru 

gaya seni bina bangunan bersejarah (Al Sayyed, 2012; Salama, 2014) tanpa 

memahami kualiti imej, makna dan nilai yang terkandung (Sidawi, 2013; Salama, 

2014). Kebanyakan seni bina moden, telah membenarkan peranan simbol dalam seni 

bina tetapi kurang memberi maklum balas kepada keperluan emosi dan budaya 

masyarakatnya (Salama, 2007).  

 

 

Menurut kajian (Utaberta & Rasdi, 2013), identiti seni bina Islamik yang benar 

sepatutnya mencerminkan budaya dan identiti masyarakat setempat. Bagaimanapun, 

Masjid Putra di Putrajaya lebih mengutamakan hiasan seni bina Islamik Timur 

Tengah daripada fungsinya dan tidak menampilkan identiti nasional. Kurang jelas 

tafsiran seni bina Islamik mewujudkan kecelaruan identiti. Contohnya bangunan 

Pejabat Perdana Menteri di Putrajaya yang menggabungkan pelbagai identiti. 

Antaranya bumbung meniru bumbung seni bina Melayu (PJH, 2001). Kubah dan 

arch menonjolkan gaya Islamik Timur Tengah. Manakala fasadnya meniru gaya seni 

bina Rom (Mohidin et al., 2012). Kesannya ia dilihat tiada identiti tersendiri yang 

melambangkan identiti nasional (Utaberta & Rasdi, 2013). 

 

 

Gabungan seni bina Islamik dengan pelbagai gaya seni bina asing menjejaskan 

identiti seni bina Islam (Omer, 2008), tidak memberikan fungsi sama ada sebagai 

penyampai mesej Islam ataupun mencerminkan budaya Islam. Sebaliknya dianggap 

penghinaan terhadap tradisi Islam, Al Sayyed (2012) selain menanggalkannya dari 

konteks nilai dan sejarahnya (Sidawi, 2013). Menurut kajian Tran (2010), konsep 

percampuran identiti terhadap bangunan bernilai sejarah dan budaya mewujudkan 

identiti seni bina yang tidak ketara, tidak stabil, lemah, tiada keunikan, imej yang 

kabur atau tidak jelas dan ilusi alam bina yang mengelirukan. 

 

 

1.3 Matlamat Kajian 

 

Matlamat kajian ini adalah untuk meningkatkan kualiti imej visual identiti, struktur 

dan nilai estetika bandar berciri Islamik di Putrajaya, Malaysia berdasarkan persepsi 

orang awam dan profesional. 

 

 

1.4 Soalan Kajian 

 

Persoalan yang timbul dari permasalahan yang diutarakan di dalam kajian ini adalah:  

 

 i. Apakah elemen reka bentuk bandar Islamik dan identiti reka bentuk 

bandar di Putrajaya yang menjadi keutamaan orang awam dan 

profesional?  

 

 ii. Adakah imej visual identiti dan imej visual struktur bandar di 

Putrajaya jelas (legible) kepada pengguna? 

 iii. Adakah imej visual identiti dan imej visual struktur bangunan dan 

ruang awam berciri Islamik di Putrajaya jelas (legible) kepada 

pengguna? 

 

 

1.5 Objektif Kajian 

 

Objektif kajian ini adalah untuk : 

 

 i. Mengenal pasti elemen reka bentuk bandar berciri Islamik dan identiti 

reka bentuk bandar di Putrajaya yang menjadi keutamaan orang awam 

dan profesional.  

 

 ii. Menganalisis imej visual identiti dan imej visual struktur bandar 

(legibility) Putrajaya menerusi persepsi orang awam dan profesional. 

 

 iii. Menilai imej visual identiti dan imej visual struktur (legibility) 

bangunan dan ruang awam berciri Islamik di Putrajaya menerusi 

persepsi orang awam dan profesional. 

 
 

1.6 Andaian Kajian  

 

Kajian ini mengandaikan bahawa : 

 

i. Kualiti imej visual dan identiti reka bentuk bandar Islamik yang jelas 

dicerminkan melalui prinsip reka bentuk bandar Islam, keaslian reka 

bentuk tradisonal dan identiti yang unik. 

 

ii. Gabungan pelbagai identiti pada fasad sesebuah bangunan 

mewujudkan kecelaruan identiti, manakala kepelbagaian identiti seni 

bina di sesebuah bandar tanpa memfokuskan satu identiti yang kuat 

juga akan melemahkan identiti sebuah bandar. 

 
iii. Struktur bandar yang jelas (legibility) dapat dicerminkan melalui 

struktur bandar Islamik. 

 

 

1.7 Skop dan Limitasi Kajian 

 

Spesifikasi skop dan limitasi utama kajian ini adalah seperti berikut : 

 

i. Kajian ini membincangkan elemen imej visual reka bentuk bandar 

yang memberikan identiti kepada Putrajaya yang dikenal pasti oleh 

responden. Oleh itu kajian teori merangkumi pelbagai gaya seni bina 

yang dijadikan pengukur kepada kejelasan identiti pusat bandar 

Putrajaya. 

ii. Kajian ini membincangkan elemen reka bentuk bandar Islamik dan 

identiti reka bentuk bandar yang menjadi keutamaan masyarakat 

menerusi pengenal pastian responden. Oleh itu kajian teori 

merangkumi prinsip dan elemen reka bentuk bandar Islamik 

tradisional dan moden yang dijadikan pengukur kepada keutamaan 

responden di pusat bandar Putrajaya. 

 

iii. Kajian ini membincangkan elemen yang membezakan Putrajaya dan 

kejelasan elemen struktur bandarnya seperti laluan, sisi, daerah, 

tumpuan dan mercu tanda menerusi penilaian responden. Oleh itu 

kajian teori merangkumi teori kejelasan struktur bandar. 

 

iv. Kajian ini membincangkan kualiti imej visual dan kejelasan struktur 

(legibility) bangunan dan ruang awam berciri Islamik di Putrajaya 

menerusi penilaian responden. Oleh itu kajian teori merangkumi teori 

imej visual dan teori kejelasan struktur bandar. 

 

v. Saiz sampel bagi orang awam adalah dihadkan kepada pengguna di 

kawasan Putrajaya. Manakala bagi profesional melibatkan pengguna 

di kawasan Putrajaya, Kuala Lumpur dan Selangor. 

 

vi. Sempadan kajian tapak adalah di bandar Putrajaya seperti yang 

diterangkan dalam Bab 3, Kawasan Kajian (ms 45 dan 46). 

 

 

1.8 Metodologi Kajian 

 

Kajian ini mengenal pasti ciri reka bentuk bandar Islamik dan identiti reka bentuk 

bandar yang menjadi keutamaan di Putrajaya dan menganalisis serta menilai imej 

visual identiti dan imej visual struktur bandar, bangunan dan ruang awam berciri 

Islamik berdasarkan maklum balas orang awam dan profesional. Oleh itu kajian kes 

tunggal dipilih sebagai strategi penyelidikan untuk menyelidik fenomena gabungan 

pelbagai identiti dan kejelasan struktur bandar di kawasan yang telah dikenal pasti. 

Ini kerana kebolehan kajian kes mengurus data yang berganda adalah kaedah yang 

sesuai untuk menyelidik dan memastikan formula yang baik seperti yang 

dipersetujui oleh (Yin, 1994). Selain itu kajian kes dipilih kerana keunikannya dalam 

memberikan maklumat, dari segi individu dan kumpulan, untuk strategi 

penyelidikan dalam saikologi, sosiologi dan perancangan (Yin, 1993). Berikutan itu, 

dalam kajian ini, strategi kaedah campuran (mixed method) diaplikasi untuk 

menjawab soalan kajian yang mengandungi : 

 

 

i. Pemerhatian tapak (field observation) bertujuan untuk mengenal pasti ciri 

reka bentuk bandar, elemen seni bina dan taman serta kejelasan struktur 

reka bentuk bandar, bangunan dan ruang awam berciri Islamik di 

Putrajaya. 

ii. Pengumpulan data utama melalui soalan kaji selidik terhadap orang awam 

dan temu bual berdasarkan gambar terhadap profesional bagi mencapai 

objektif dan menyelesaikan isu serta masalah kajian. 

 

iii. Pengumpulan data sekunder melalui tinjauan literature sejarah bagi 

mengenal pasti prinsip dan elemen reka bentuk bandar Islamik, gaya seni 

bina Islamik, gaya seni bina di Malaysia yang merangkumi gaya 

Nusantara, barat dan moden serta teori elemen kejelasan struktur bandar. 

 

 

Data yang diperolehi daripada soalan kaji selidik dan kaedah temubual berdasarkan 

gambar dianalisis menggunakan Statistical Product And Service Solutions (SPSS) 

version 15.0 dan Microsoft Excell. Kemudian hasilnya disahkan oleh data 

pemerhatian tapak. Kaedah ini akan dibincangkan dalam Bab 3 : Metodologi 

Penyelidikan.  

 

 

1.9 Kepentingan Kajian 

 

Kajian ini penting dari sudut ideologi, teori dan praktikal. Dari sudut ideologi, Islam 

adalah agama yang benar dan tidak menerima elemen yang bertentangan dengan 

prinsip utamanya. Hadis Riwayat Abu Dawud, Hasan, Nabi Muhamad bersabda:  

`Sesiapa yang menyerupai sesebuah masyarakat, maka dia adalah daripada mereka’ 

(Yilmaz, 2014). Hadis ini secara umumnya memberikan maksud sesiapa yang 

menyerupai sesuatu kaum yang baik maka dia termasuk dalam kalangan mereka 

yang baik dan sebaliknya (Abidin, 2010). Islam menegaskan kesatuan atau keesaan 

Allah yang dipanggil tawhid, iaitu beriman bahawa tiada tuhan melainkan Allah dan 

bahawa tiada apa yang setanding dengan-Nya. Konsep tawhid mempengaruhi seni 

bina, budaya dan tamadun Islam dimana ia memberikan seni bina identiti yang jelas 

dan mewujudkan penampilan kerohanian terhadap bangunan supaya wujud 

keserasian antara bangunan dan pengguna untuk memastikan seni bina Islam dan 

umat Islam menjalin perikatan yang produktif, harmoni dan mampan. Tanpa tawhid, 

tiada seni bina yang patut digelar 'Islam'. Al-tawhid memberi tamadun Islam 

identitinya (Omer, 2012). Rukun iman yang ke enam menyatakan umat Islam wajib 

mempercayai kitab Allah . Oleh itu umat Islam wajib beriman kepada Al Quran 

dan Hadis Nabi Muhammmad sebagai sumber rujukan hukum dan panduan 

kehidupan seperti mana yang dilakukan oleh umat Islam zaman dahulu sebagai 

panduan prinsip reka bentuk bandar Islamik, seperti kenyataan penulis 

(Jamalinezhad et al., 2012; Abu-Ghazzeh 1994; Burkhardt 1980). 

 

 

Manakala dari sudut teoritikal, kajian ini bertujuan untuk menyelesaikan masalah 

kekurangan sumber rujukan kini dan masa depan yang merangkumi prinsip reka 

bentuk bandar, seni bina dan taman Islamik. Secara dasarnya, tesis ini mengambil 

pendekatan perbandingan sejarah reka bentuk bandar Islamik untuk memberi 

kefahaman prinsip reka bentuk bandar yang dibentuk oleh Islam, fungsinya, 

implikasinya dan pengajaran agar dapat menghasilkan reka bentuk bandar yang 

berkualiti. Selain dapat membuktikan bahawa reka bentuk bandar barat diadaptasi 

dari tamadun Islam. Kajian sejarah pelbagai gaya seni bina pula bertujuan mengenal 

pasti gaya seni bina di bandar Putrajaya. Ia juga dapat memberikan pandangan yang 

berharga mengenai reka bentuk bandar moden khususnya Putrajaya di samping 

memaklumkan kajian sejarah dan arkeologi. Manakala kajian teori elemen struktur 

bandar pula bertujuan mengenal pasti elemen yang membentuk struktur bandar 

Putrajaya dan sebagai perbandingan dengan elemen struktur bandar tradisional 

Islamik. Oleh itu, penilaian ini dapat digunakan untuk memperbaiki imej bandar 

moden Islamik seperti Putrajaya agar menonjolkan imej yang jelas. 

 

 

Dari sudut praktikal, kajian reka bentuk bandar Islamik ini penting untuk mencapai 

kesejahteraan dan keseimbangan persekitaran. Reka bentuk dan seni bina bandar 

Islamik juga mementingkan nilai estetika seperti mana hadis Nabi Muhammad , 

‘Allah itu indah dan menyukai keindahan.’ Susun atur bentuk geometri dalam bandar 

Islamik menjimatkan ruang dan memudahkan pergerakan selain memberikan 

susunan yang kemas dan nilai estetik terhadap pemandangan sesebuah bandar (El-

Deen, 1994; Clark, 2004). Seni bina bangunan Islamik secara tidak langsung 

menyampaikan mesej Islam (silent dakwah) dan mempromosikan Islam (Burchardt, 

1976; Omer, 2010; Kaptan, 2013). Seni bina Islamik juga dapat meningkatkan 

perpaduan dan patriotik serta ketamadunan yang tinggi nilainya sebagai satu kaedah 

pembinaan bangsa dan agama pada masa hadapan (Kahn et al., 2011) Oleh itu, kajian 

ini penting untuk menyelesaikan masalah reka bentuk bandar di Malaysia, 

khususnya di Putrajaya bagi memperbaiki kualiti fungsi dan nilai estetik reka bentuk 

bandar dengan mewujudkan persekitaran alam bina yang seimbang, harmoni dan 

mesra pengguna.  

 

 

1.10 Struktur Tesis 

 

 

Bab I: Pengenalan 

 

Terdapat 6 bab dalam pendekatan kajian ini yang bertujuan untuk mengukuhkan asas 

kajian ini. Bab I merupakan asas pemahaman tentang tujuan kajian ini. Antaranya 

mengenal pasti matlamat, isu dan masalah yang wujud di kawasan kajian, objektif 

kajian dijalankan serta metod kajian. Isu dan masalah diperolehi melalui pengalaman 

sebagai penduduk, pemerhatian di tapak, laporan kaji selidik, komen orang awam di 

laman web dan sebagainya. 

 

 

Bab 2 : Sorotan Literatur 

 

Bab 2 mengandungi teori, melalui penyelidikan dari sumber rujukan seperti 

terjemahan tafsir Al Quran, Al Hadis, Kesusasteraan penulis, dokumen rasmi pihak 

berkuasa tempatan (Perbadanan Putrajaya) dan lain-lain. Kajian ini telah dijalankan 

melalui bahan rujukan berkaitan sejarah reka bentuk bandar Islamik dan sejarah gaya 

seni bina Islamik, barat, Asia  dan moden serta elemen kejelasan struktur bandar.  

 

 

Bab 3 : Metodologi Kajian 

 

Bab 3 mengandungi kaedah penyelidikan yang memberi penerangan reka bentuk 

penyelidikan, penjelasan kaedah untuk pengumpulan data dan teknik dalam 

menganalisis data serta bukti keboleh percayaan dan kesahihan daripada kaedah 

yang telah dicadangkan. 

 

 

Bab 4 : Analisis dan Penemuan Kajian  

 

Bab 4 mempersembahkan penemuan kajian berdasarkan kepada kedua kaedah 

soalan kaji selidik dan temu bual berdasarkan gambar. Bab ini juga mengandungi 

analisis mengenai penilaian terhadap imej visual, identiti dan kejelasan struktur 

bandar, terutama yang berciri Islamik dan mengenal pasti ciri reka bentuk bandar 

yang menjadi keutamaan di Putrajaya berdasarkan maklum balas orang awam dan 

profesional. 

 

 

Bab 5 : Perbincangan  

 

Bab 5 membincangkan penemuan kajian berdasarkan hasil analisis daripada persepsi 

orang awam, profesional dan pemerhatian lapangan. 

  

 

Bab 6 : Cadangan, Sumbangan dan Kesimpulan  

 

Bab 6 terbahagi kepada 3 bahagian. Bahagian pertama membincangkan cadangan 

penyelesaian masalah. Bahagian kedua membincangkan sumbangan kajian. 

Bahagian ketiga merumuskan kesimpulan berdasarkan penemuan utama kajian 

secara ringkas. 

